
Монгол Улсын Их Хурлын 2021 оны хаврын ээлжит чуулганы
Инновац, цахим бодлогын байнгын хорооны 7 дугаар сарын 01-ний
 өдөр /Пүрэв гараг/-ийн хуралдааны товч тэмдэглэл
 
            Улсын Их Хурлын гишүүн Б.Саранчимэг ирц, хэлэлцэх асуудлын дарааллыг танилцуулж, хуралдааныг даргалав.
 
Коронавируст халдвар /КОВИД-19/-ын цар тахлын нөхцөл байдалтай холбогдуулан Засгийн газраас Гамшгаас хамгаалах тухай хуулийн дагуу өндөржүүлсэн бэлэн байдлын зэрэгт шилжүүлсэн тул Монгол Улсын Их Хурлын чуулганы хуралдааны дэгийн тухай хуулийн 6 дугаар зүйлд зааснаар Байнгын хорооны хуралдааныг цахим хэлбэрт шилжүүлж, Улсын Их Хурлын гишүүн Б.Саранчимэг “Жанжин Д.Сүхбаатар” танхимаас, бусад гишүүд MyParliament программ болон цахим хуралдааны программыг ашиглан Байнгын хорооны хуралдаанд цахимаар оролцов. 


Хуралдаанд ирвэл зохих 11 гишүүнээс 7 гишүүн цахим хуралдааны программын ирцэд бүртгүүлж, 63.6 хувийн ирцтэйгээр хуралдаан 20 цаг 17 минутад Төрийн ордны “Жанжин Д.Сүхбаатар”  танхимд эхлэв. 

Чөлөөтэй: Х.Ганхуяг, Т.Доржханд;


Эмнэлгийн чөлөөтэй: Ж.Чинбүрэн.

   
Нэг.“Монгол Улсын 2020 оны төсвийн гүйцэтгэлийг батлах тухай” Улсын Их Хурлын тогтоолын төсөл /Засгийн газар 2021.06.18-ны өдөр өргөн мэдүүлсэн, хоёр дахь хэлэлцүүлэг, санал, дүгнэлтээ Төсвийн зарлагын хяналтын дэд хороонд хүргүүлнэ/

Хэлэлцэж буй асуудалтай холбогдуулан Сангийн дэд сайд С.Мөнгөнчимэг, Төрийн сангийн газрын дарга М.Батхуяг, мөн газрын Санхүүжилт, тайлан бүртгэлийн хэлтсийн мэргэжилтэн Б.Халиун, Сангийн яамны Хөгжлийн санхүүжилтийн газрын мэргэжилтэн Н.Сансармаа нар “Жанжин Д.Сүхбаатар” танхимаас, Боловсрол, шинжлэх ухааны яамны Шинжлэх ухааны газрын дарга С.Мөнхбат, мөн яамны Инновац, технологийн газрын дарга Д.Одгэрэл, Монгол Улсын Ерөнхий аудиторын орлогчийн албан үүргийг түр орлон гүйцэтгэгч, тэргүүлэх аудитор Ц.Наранчимэг, Аудитын нэгдүгээр газрын захирал Ц.Энхтайван, Аудитын менежер Г.Гүнжидмаа, С.Нацагдорж, ахлах аудитор Б.Батдэлгэр, Харилцаа холбоо, мэдээллийн технологийн газрын дарга Б.Болор-Эрдэнэ, Харилцаа холбооны зохицуулах хорооны орлогч дарга Д.Сэрээдорж, Шинжлэх ухаан, технологийн сангийн Захиргааны хэлтсийн дарга Б.Бат-Эрдэнэ  нар цахимаар тус тус оролцов. 

Хуралдаанд Улсын Их Хурлын Тамгын газрын Хууль, эрх зүйн газрын Зөвлөхүүдийн албаны зөвлөх Ё.Энхсайхан, Байнгын хорооны асуудал хариуцсан хэлтсийн Инновац, цахим бодлогын байнгын хороо хариуцсан ахлах зөвлөх П.Батбаатар, референт Б.Золбоо, Төсвийн хяналт, шинжилгээний хэлтсийн даргын албан үүргийг түр орлон гүйцэтгэгч Д.Эрдэнэсамбуу нар байлцав.

Монгол Улсын 2020 оны нэгдсэн төсвийн гүйцэтгэл, Санхүүгийн нэгтгэсэн тайлангийн талаарх аудитын дүгнэлтийг Монгол Улсын Ерөнхий аудиторын орлогчийн албан үүргийг түр орлон гүйцэтгэгч, Тэргүүлэх аудитор Ц.Наранчимэг цахимаар танилцуулав.

Дүгнэлттэй холбогдуулан Улсын Их Хурлын гишүүн Н.Учралын тавьсан асуултад Монгол Улсын Ерөнхий аудиторын орлогчийн албан үүргийг түр орлон гүйцэтгэгч, Тэргүүлэх аудитор Ц.Наранчимэг, Харилцаа холбоо, мэдээллийн технологийн газрын дарга Б.Болор-Эрдэнэ, Шинжлэх ухаан, технологийн сангийн Захиргааны хэлтсийн дарга Б.Бат-Эрдэнэ нар цахимаар хариулж, тайлбар хийв.

Байнгын хорооноос гарах санал, дүгнэлтийг Улсын Их Хурлын гишүүн Г.Амартүвшин Төсвийн зарлагын хяналтын дэд хорооны хуралдаанд танилцуулахаар тогтов.

Хоёр.Монгол Улсын 2021 оны төсвийн тухай хуульд өөрчлөлт оруулах тухай, Нийгмийн даатгалын сангийн 2021 оны төсвийн тухай хуульд өөрчлөлт оруулах тухай хуулийн төслүүд /Засгийн газар 2021.06.29-ний өдөр өргөн мэдүүлсэн, хоёр дахь хэлэлцүүлэг, санал, дүгнэлтээ Төсвийн байнгын хороонд хүргүүлнэ/

Хэлэлцэж буй асуудалтай холбогдуулан Хөдөлмөр, нийгмийн хамгааллын сайд А.Ариунзаяа, Сангийн дэд сайд С.Мөнгөнчимэг, Сангийн яамны Төсвийн хөрөнгө оруулалтын газрын дарга Г.Түвдэндорж, Төсвийн нэгтгэлийн хэлтсийн дарга Г.Золбоо, Өрийн удирдлагын хэлтсийн дарга Б.Сүх-Очир нар “Жанжин Д.Сүхбаатар” танхимаас Сангийн яамны Төрийн нарийн бичгийн дарга С.Наранцогт, Төсвийн бодлого, төлөвлөлтийн газрын дарга Ж.Ганбат, Төсвийн хөрөнгө оруулалтын газрын мэргэжилтэн Ж.Дэлгэржаргал, Хөгжлийн санхүүжилтийн газрын мэргэжилтэн Н.Сансармаа нар цахимаар тус тус оролцов. 

Хуралдаанд Улсын Их Хурлын Тамгын газрын Хууль, эрх зүйн газрын Зөвлөхүүдийн албаны зөвлөх Ё.Энхсайхан, Байнгын хорооны асуудал хариуцсан хэлтсийн Инновац, цахим бодлогын байнгын хороо хариуцсан ахлах зөвлөх П.Батбаатар, референт Б.Золбоо, Төсвийн хяналт, шинжилгээний хэлтсийн даргын албан үүргийг түр орлон гүйцэтгэгч Д.Эрдэнэсамбуу нар байлцав.

Төсвийн төслийн талаар илтгэлийг Хөдөлмөр, нийгмийн хамгааллын сайд А.Ариунзаяа “Жанжин Д.Сүхбаатар” танхимаас танилцуулав.
Илтгэлтэй холбогдуулан Улсын Их Хурлын гишүүдээс асуулт, санал гараагүй болно.

Байнгын хорооноос гарах санал, дүгнэлтийг Улсын Их Хурлын гишүүн Г.Амартүвшин Төсвийн байнгын хорооны хуралдаанд танилцуулахаар тогтов.


Хуралдаан 23 минут үргэлжилж, 11 гишүүнээс 8 гишүүн хүрэлцэн ирж, 66.6 хувийн ирцтэйгээр 20 цаг 40 минутад өндөрлөв.  

Тэмдэглэлтэй танилцсан:

ИННОВАЦ, ЦАХИМ БОДЛОГЫН 
БАЙНГЫН ХОРООНЫ ДАРГА




Н.УЧРАЛ

 Тэмдэглэл хөтөлсөн:

 ХУРАЛДААНЫ ТЭМДЭГЛЭЛ ХӨТЛӨХ

 АЛБАНЫ ШИНЖЭЭЧ





П.МЯДАГМАА
МОНГОЛ УЛСЫН ИХ ХУРЛЫН 2021 ОНЫ ХАВРЫН ЭЭЛЖИТ ЧУУЛГАНЫ
ИННОВАЦ, ЦАХИМ БОДЛОГЫН БАЙНГЫН ХОРООНЫ 7 ДУГААР 

САРЫН 01-НИЙ  /ПҮРЭВ ГАРАГ/-ИЙН ХУРАЛДААНЫ 

ДЭЛГЭРЭНГҮЙ ТЭМДЭГЛЭЛ


Б.Саранчимэг: Байнгын хорооны эрхэм гишүүдийн энэ оройн амар амгаланг айлтгая. 

Монгол Улсын Их Хурлын чуулганы хуралдааны дэгийн тухай хуулийн 11.6-д заасны дагуу хуралдааны гишүүдийн ирцийг гишүүний сонгогдсон тойрог нэрээр нь хуралдаанд хүрэлцэн ирсэн гишүүн хүндэтгэн үзэх шалтгаанаар хүрэлцэн ирээгүй гишүүн, хуралдаан тасалсан гишүүн дарааллын дагуу танилцуулах ёстой. Тэгэхээр хуралдаанд хүрэлцэн ирсэн гишүүдийг та бүхэнд танилцуулъя. 

Учрал гишүүн, Инновац, цахим бодлогын байнгын хорооны дарга 28 дугаар тойргоос сонгогдсон. Учрал гишүүн цахимаар бүртгүүлсэн байна, 29 дүгээр тойргоос сонгогдсон Амартүвшин гишүүн цахимаар бүртгэгдсэн байна, 23 дугаар тойргоос сонгогдсон Бат-Амгалан гишүүн цахимаар бүртгэгдсэн байна, 20 дугаар тойргоос сонгогдсон Батлут гишүүн цахимаар бүртгэгдсэн байна, 26 дугаар тойргоос сонгогдсон Ганхуяг гишүүн хүндэтгэн үзэх шалтгаанаар оролцоогүй байгаа, 12 дугаар тойргоос сонгогдсон Ганибал гишүүн цахимаар бүртгэгдсэн байна, 13 дугаар тойргоос сонгогдсон Ундрам гишүүн цахимаар бүртгэгдсэн, Доржханд гишүүн бүртгэлд ороогүй байна, 22 дугаар тойргоос сонгогдсон Саранчимэг миний бие бас оролцож байна, 7 дугаар тойргоос сонгогдсон Сэргэлэн гишүүн цахимаар орсон байна, 23 дугаар тойргоос сонгогдсон Чинбүрэн гишүүн чөлөөтэй байгаа учраас өнөөдрийн Байнгын хорооны гишүүдийн олонх хүрэлцэн ирц Байнгын хорооны ирц 72.7 хувьтай бүрдсэн тул Байнгын хорооны 2021оны 07 дугаар сарын 01-ний өдрийн хуралдааныг нээснийг мэдэгдье.
Байнгын хорооны хуралдаанаар хэлэлцэх асуудлыг танилцуулъя. 

1.Монгол Улсын 2020 оны нэгдсэн төсвийн гүйцэтгэл, Засгийн газрын санхүүгийн нэгтгэсэн тайлан. Засгийн газар  2021 оны 6 дугаар сарын 18-ны өргөн мэдүүлсэн 2 дахь хэлэлцүүлэг. Санал, дүгнэлтээ Төсвийн зарлагын хяналтын дэд хороонд хүргүүлнэ. 

2.Монгол Улсын 2021 оны Төсвийн тухай хуульд өөрчлөлт оруулах тухай, Нийгмийн даатгалын сангийн 2021 оны Төсвийн тухай хуульд өөрчлөлт оруулах тухай хуулийн төсөл Засгийн газар 2021 оны 6 дугаар сарын 29-ний өдөр өргөн мэдүүлсэн 2 дахь хэлэлцүүлэг. Санал, дүгнэлтээ Төсвийн байнгын хороонд хүргүүлнэ. 
Хэлэлцэх асуудал дээр саналтай гишүүд байна уу? Байхгүй байна. Хэлэлцэх асуудалдаа оръё.

Монгол Улсын 2020 оны нэгдсэн төсвийн гүйцэтгэл, Засгийн газрын санхүүгийн нэгтгэсэн тайланг хэлэлцэж эхэлнэ.

Монгол Улсын Их Хурлын чуулганы дэгийн тухай хуулийн 73.4.2 дахь хэлэлцүүлгээр Байнгын хороо, нам эвслийн бүлэг, төсвийн гүйцэтгэлийг хэлэлцэж, гаргасан санал, дүгнэлтээ Төсвийн зарлагын хяналтын дэд хороонд өгөх бас тус дэд хороо эдгээр санал, дүгнэлтийг хэлэлцэн нэгтгэн гаргасан санал, дүгнэлтээ нэгдсэн хуралдаанд оруулах байгаа. Өнөөдрийн энэ хуралдаанд оруулах танилцуулгыг хийх ажлын хэсгийн бүрэлдэхүүнийг та бүхэнд танилцуулъя. 
Санжаагийн Мөнгөнчимэг Сангийн дэд сайд, Мэргээгийн Батхуяг Төрийн сангийн газрын дарга, Жамъяншаравын Дэлгэржаргал Төсвийн хөрөнгө оруулалтын газрын мэргэжилтэн, Нямдаваагийн Сансармаа Хөгжлийн санхүүжилтийн газрын мэргэжилтэн, Бямбаагийн Халиун Төрийн сангийн газрын Санхүүжилт, тайлан бүртгэлийн хэлтсийн мэргэжилтэн, С.Мөнхбат Боловсрол, шинжлэх ухааны яамны Шинжлэх ухааны газрын дарга, Д.Одгэрэл Боловсрол, шинжлэх ухааны яамны Инновац технологийн газрын дарга, Цэвэгсүрэнгийн Наранчимэг Монгол Улсын Ерөнхий аудиторын орлогчийн албан үүргийг түр орлон гүйцэтгэгч, тэргүүлэх аудитор, Цэенгийн Энхжавхлан Аудитын 1 дүгээр газрын захирал, Галбадрахын Гүнжидмаа Аудитын менежер, Сүхбаатарын Нацагдорж Аудитын менежер, Буянхүүгийн Батдэлгэр Ахлах аудитор, Болор-Эрдэнэ Харилцаа, холбоо мэдээллийн технологийн газрын дарга, Сэрээдорж Харилцаа холбооны зохицуулах хорооны орлогч дарга цахимаар оролцож байна. Б.Бат-Эрдэнэ Шинжлэх ухаан технологийн сангийн захиргааны хэлтсийн дарга гэсэн ийм ажлын хэсгийн бүрэлдэхүүнийг та бүхэнд танилцуулж байна. 
Монгол Улсын 2020 оны нэгдсэн төсвийн гүйцэтгэл, Засгийн газрын санхүүгийн нэгтгэсэн тайлан болон Аудитын дүгнэлттэй холбогдуулан Монгол Улсын 2020 оны нэгдсэн төсвийн гүйцэтгэл Санхүүгийн нэгтгэсэн тайлангийн талаарх аудитын дүгнэлтийг Ерөнхий аудиторын орлогчийн албан үүргийг түр орлон гүйцэтгэгч Цэвэгсүрэнгийн Наранчимэг танилцуулна. 

Наранчимэгийг урьж байна. Цахимаар оролцож байгаа Наранчимэг аудитор. 

Ц.Наранчимэг: Та бүхэнд оройн мэнд хүргэе. Инновац цахим бодлогын байнгын хорооны дарга, Улсын Их Хурлын эрхэм гишүүд ээ,

Төрийн аудитын тухай хуульд заасан Үндэсний аудитын газрын бүрэн эрхийн хүрээнд Төсвийн тухай хуулийн дагуу төсвийн ерөнхийлөн захирагчийн эрхлэх асуудлын хүрээний байгууллагуудын 2020 оны санхүүгийн нэгтгэсэн тайлан, төсвийн гүйцэтгэлд аудит хийлээ. Тайлантай хамт харилцаа холбооны салбарт e.mongolia цэсийн хүрээнд төрийн 19 байгууллагын 189 үйлчилгээг e.mongolia системд нэгтгэн нийслэл, 21 аймаг, 330 суманд нэвтрүүлж, иргэд гэрээсээ төрийн үйлчилгээг цахим хэлбэрээр авах боломжийг бий болгосон чухал ажлыг хийж гүйцэтгэсэн байна. 
Тус Байнгын хорооны харьяа төсвийн захирагчдын санхүүгийн тайланг төсвийн гүйцэтгэлийн тайланд хийсэн аудитын талаар тоймлон танилцуулъя. 

Аудитад хамрагдсан 9 байгууллагаас Харилцаа, холбоо мэдээллийн технологийн газар, Бүх нийтийн дүрмийн сангийн 2020 оны санхүүгийн тайланд хязгаарлалттай санал, дүгнэлтийг өгсөн болно. Харилцаа, холбоо мэдээллийн технологийн газрын санхүүгийн тайланд хийсэн аудитаар нийт 27.9 тэрбум төгрөгийн алдаа, зөрчил илэрсний 1.9 тэрбум төгрөгийн бүртгэл тайлантай холбоотой алдааг залруулж, 7.3 сая төгрөгийн зөрчилд төлбөрийн акт тогтоож 24.9 тэрбум төгрөгийн зөрчилд 3 албан шаардлага хүргүүлэн 1 тэрбум төгрөгийн зөрчлийг давтан гаргахгүй байх 4 зөвлөмжийг өглөө. 
Харилцаа, холбооны зохицуулах төрийн өмчит үйлдвэрийн газрын санхүүгийн тайланд хийсэн аудитаар зөрчилгүй дүгнэлт өгсөн бөгөөд нийт 2.5 тэрбум төгрөгийн алдаа зөрчил илэрснээс 185.2 сая төгрөгийн алдааг залруулж 2.3 тэрбум төгрөгийн зөрчилд 1 албан шаардлага, 32.3 сая төгрөгийн зөрчлийг арилгах 5 зөвлөмжийг өглөө. 
Монгол шуудан хувьцаат компанийн 2020 оны санхүүгийн тайланд хийсэн аудитаар Зөрчилгүй санал дүгнэлт өгсөн бөгөөд 2.6 тэрбум төгрөгийн алдаа дутагдал илэрснээс 2.6 тэрбум төгрөгийн 2 алдааг залруулсан байна. 

Монголын цахилгаан холбоо хувьцаат компанийн санхүүгийн тайланд хийсэн аудитаар зөрчилгүй санал, дүгнэлт өгсөн бөгөөд 2.2 тэрбум төгрөгийн алдаа зөрчил илэрснээс 1.9 тэрбум төгрөгийн алдааг залруулж, зөрчлийг давтан гаргахгүй байх 253.7 сая төгрөгийн 3 зөвлөмжийг өгсөн байна. 

Мэдээллийн технологийн үндэсний төв төрийн өмчит үйлдвэрийн газрын санхүүгийн тайланд хийсэн аудитаар зөрчилгүй санал, дүгнэлт авсан ба нийт 4.3 сая төгрөгийн алдаа зөрчил илэрснээс 3.8 сая төгрөгийн зөрчил, 1 төлбөрийн акт тогтоож Шилэн дансны хуулийн хэрэгжилтийг хангах албан шаардлага хүргүүлж 0.5 сая төгрөгийн зөрчлийг арилгах тухай нэг зөвлөмжийг өглөө. 
Мэдээлэл холбооны сүлжээ төрийн өмчит хязгаарлагдмал хариуцлагатай компанийн санхүүгийн тайланд хийсэн аудитаар зөрчилгүй санал, дүгнэлт өгсөн ба 575.5 сая төгрөгийн зөрчил илэрснээс 575.3 сая төгрөгийн зөрчил, 4 албан шаардлага хүргүүлж 1.1 сая төгрөгийн зөрчил арилгах алдаа давтан гаргахгүй байх 3 зөвлөмжийг өгсөн байна. 

Радио телевиз улсын өмчит үйлдвэрийн газрын санхүүгийн тайланд хийсэн аудитаар зөрчилгүй санал, дүгнэлт өгсөн ба 118.5 сая төгрөгийн алдаа зөрчил илэрснээс 57.5 сая төгрөгийн зөрчил, 1 албан шаардлага, 61 сая төгрөгийн зөрчлийг арилгах, давтан гаргахгүй байх 4 зөвлөмжийг өглөө. 

Үндэсний дата төв улсын төсөвт үйлдвэрийн газрын санхүүгийн тайланд хийсэн аудитаар зөрчилгүй дүгнэлт өгсөн ба 64.8 сая төгрөгийн алдаа зөрчил илэрснээс Шилэн дансны хуулийн хэрэгжилттэй холбоотой 53 сая төгрөгийн зөрчил албан шаардлага хүргүүлж, бараа материал ашиглалттай холбоотой 11.8 сая төгрөг болон бусад өмчийн хадгалалт, хамгаалалт зөрчлийг арилгах, давтан гаргахгүй байх 2 зөвлөмжийг өглөө. 

Бүх нийтийн үүргийн үйлчилгээний сангийн санхүүгийн тайланд хийсэн аудитаар хязгаарлалттай санал, дүгнэлт өгсөн ба нийт 9.8 тэрбум төгрөгийн алдаа дүгнэлт илэрснийг давтан гаргахгүй байх 4 албан шаардлагыг өгсөн байна. 

2020 оны санхүүгийн тайланд төсвийн гүйцэтгэл хийсэн аудитын дүн, дүгнэлтийг танилцууллаа. 

Анхаарал тавьсанд баярлалаа. 

Б.Саранчимэг: Наранчимэг аудиторт баярлалаа. 

Монгол Улсын 2020 оны нэгдсэн төсвийн гүйцэтгэл, Засгийн газрын санхүүгийн нэгтгэсэн тайлан болон аудитын дүгнэлттэй холбогдуулан асуух асуулттай гишүүд байна уу? 

Учрал гишүүн цахимаар байна. Өөр гишүүд байна уу? 
Учрал гишүүнийг урьж байна. 

Н.Учрал: Баярлалаа. 

Нэг асуулт байна. Манай улсад нэг ийм ажил нь хэрэгждэггүй нэг хэдэн сан байна. Нэг ёсондоо Сангийн менежмент гэдэг зүйл огт хийгддэггүй. Тэгээд хэдэн тойрсон төсөлд өгдөг. Энэ сангуудын нэг бол энэ Шинжлэх ухаан технологийн сан гэж сан юм. Энэ бол шинжлэх ухааныг эдийн засгийн эргэлтэд оруулаад улсын эдийн засагт тодорхой хувь нэмрээ оруулах зорилттой сан. Гэтэл энэ сангаас бол цөөхөн хэдэн эрдэмтэд тойроод хэдэн төсөл бичээд санхүүжилт авдаг. Тэгээд энэ сан дээрээс та бүхнээс ирүүлсэн мэдээллээр бол 2011 төслийн хугацаа нь 2016-2019 онд дууссан боловч энэ төслүүдийн үр дүнг нь огт үнэлээгүй. Гүйцэтгэгч нь захиалагч болон санхүүжүүлэгчид төслийн болон санхүүгийн тайлангаа хүлээлгэж өгөөгүй байдалтай байна. Энэ шинжлэх ухаан технологийн сан яагаад өнөөдөр энэ 200 гаруй төслийн хугацаа нь дууссан мөртөө төслөө үр дүнгээ үнэлдэггүй юм бэ. 
Ямар зорилгоор энэ санхүүжилтийг авсан юм бэ. Үүнийг хянаж шалгах шаардлагатай байна. Үүнд ямар дүгнэлт өгсөн бэ гэж аудитаас асуумаар байна. Мөн Харилцаа, холбоо мэдээллийн технологийн газарт аудит хийсэн дүгнэлтийг харахад бол Төрийн орон нутгийн өмчийн бараа худалдан авах хуулийг дагаж мөрдөхгүйгээр 1 тэрбум 790 сая төгрөгийн худалдан авалтыг хийсэн гэсэн ийм мэдээллийг манай Байнгын хороонд өгсөн. Үүнээс одоо агентлаг нь тэрбум 600, Үндэсний хөгжлийн газар 190 сая төгрөг гэсэн ийм мэдээлэл ирүүлээд байгаа юм. Энэ ямар учиртай юм бэ гэдэг зүйлийг бас асуумаар байна. 

Б.Саранчимэг: Учрал гишүүн аудитроос асууж байна. Наранчимэг аудитор хариулъя. Микрофоныг өгье. 
Ц.Наранчимэг: Учрал гишүүний асуултад хариулъя. Шинжлэх ухаан технологийн сангийн төсөв хөтөлбөртэй холбоотой асуултад аудит хийхийг өмнөх Байнгын хорооны хуралдаан дээр Учрал гишүүн манай байгууллагад бас үүрэг өгсөн. Бид 2020 оны Шинжлэх ухаан технологийн сангийн санхүүгийн үйл ажиллагааг шалгаад өмнө нь бол зөрчилгүй дүгнэлт авч байсан бол сая бас бид нэлээдгүй асуудлыг бас нарийвчлан гишүүдийн өгсөн үүрэг чиглэл өгсөн. 

Энэ жил бол хязгаартай санал, дүгнэлтийг өгсөн байгаа. Аудитаар нийт 5.3 тэрбум төгрөгийн 67 алдаа зөрчлийг илрүүлсэн. 4.5 тэрбум төгрөгийн 4 алдаа зөрчлийг илрүүлсэн. 4.5 тэрбум төгрөгийн 4 алдааг аудитын явцад залруулсан. 

38.9 сая төгрөгийн 10 зөрчил, төлбөрийн акт тогтоосон. 132.5 сая төгрөгийн 12 зөрчлийг арилгах албан шаардлагыг хүргүүлсэн. Ийм үзүүлэлттэй аудит хийсэн. 

Шинжлэх ухаан технологийн сан дээр нийтдээ сүүлийн 8 жилийн байдлаар 1719 төсөл хэрэгжсэн байна. Энэ дээр 82.3 тэрбум төгрөгийн төсөв батлагдсанаас 70.7 тэрбум төгрөгийн төсвийг авсан байгаа. Бид нар 2022 оны аудит хийх төлөвлөгөөндөө бол энэ санд гүйцэтгэлийн аудит оруулахаар саналыг бас оруулах нь зүйтэй байна гэж саяын санхүүгийн тайлангийн аудитаар үзээд энэ төслийн үр дүн үр өгөөжийг бид нар бас үзэж тайлагнах нь зүйтэй байна гэж үзсэний дагуу Төсвийн байнгын хороонд 2022 онд хийх аудитдаа гүйцэтгэлийн аудит хийлгэхээр саналыг одоо хүргүүлэхээр бэлтгэж байгаа. 

Хоёр дахь асуултад нь хариулъя. 

Харилцаа холбоо, мэдээлэл технологийн газар маань бас бүртгэл тайлагналтай холбоотой нэлээдгүй зөрчлүүд гарсан байгаа. энэ зөрчлөө энэ холбоо маань аудит орсноос хойш Харилцаа холбоо, мэдээллийн технологийн.../минут дуусав/.

Б.Саранчимэг: Нэг минут нэмж өгье. 

Ц.Наранчимэг: Хоёрдугаар асуултад хариулъя. Харилцаа мэдээллийн технологийн төв дээр маань санхүүгийн тайлангийн аудитаар гарсан бүртгэл хөтлөлтөөр хөрөнгө бүртгэлтэй холбоотой зөрчлүүд гарсан. Энийгээ аудитаар гарсан илрүүлсэн зөрчлийн биелэлтийг бол энэ байгууллагаас харьцангуй сайн гаргаж ирсэн байгаа. Худалдан авахтай холбоотой гарсан зөрчил маань энэ хөрөнгө худалдаж авахад зайлшгүй шаардлагатай технологийн үйл ажиллагааг шууд худалдан авалтаар явуулахдаа хийсэн энэ Худалдан авалтын хуулийг зөрчсөн ийм асуудлыг аудитаар илрүүлж гаргаж ирж дахиж энэ алдааг давтан гаргахгүй байхаар албан шаардлагыг өгсөн. 

Б.Саранчимэг: Учрал гишүүн маш чухал асуулт асуусан. Маш тодорхой асуулт асуусан. Энэ дээр дэгээрээ бид нар 2 минут дээр нэмэх нь 1 минут байгаа. Тэгэхээр энэ гурван минутад бас хариуллаа. Холбогдох Байгууллагын дарга нарыг бас хариулахыг хүсэж байна. Болор-Эрдэнэ Харилцаа холбоо, мэдээллийн технологийн газар эхлээд дараа нь Бат-Эрдэнэ дарга хариулна. Шинжлэх ухаан, технологийн сангийн захиргааны хэлтсийн дарга. 
Болор-Эрдэнийг микрофонд урьж байна. 

Б.Болор-Эрдэнэ: Сайн байцгаана уу? Байнгын хорооны дарга, эрхэм гишүүддээ энэ оройн мэнд хүргэе. 

Манай агентлаг дээр аудиттай холбоотой бүртгэлийн асуудал бол нэлээд олон асуудлууд гарсан нь үнэн. Аудитын байгууллагатай бид энэ дүгнэлт гарсны дараа хамтарч ажиллаад нийтдээ 21 тэрбум төгрөгийн аудитын зөрчлийн дүгнэлт гарснаас хойш шийдвэрлэсэн байгаа. Ерөнхийдөө бол 2010 оноос хойш өнөөдрийг хүртэл гарсан энэ ажлууд, бүртгэл янз янзын улсын комисс хүлээж аваагүй гэх мэтчилэн олон асуудлууд энэ актууд ингээд тавигдаад олон жил явсан юм билээ. e.mongolia-тай холбоотой зарим нэг асуудлууд гарсан. Энэ дээр бол одоо хэвлэл мэдээлэл e.mongolia-гийн нээлт, программын худалдан авалт зэрэг одоо асуудлууд гарсан байгаа. Энийг бол бид нар бас аудитын байгууллагатай хамтраад одоо ялангуяа энэ бүртгэл дээр гарч байгаа асуудлуудыг шийдвэрлэсэн. Шийдвэрлээд явж байгаа. Ийм одоо байдалтай байна. 
Б.Саранчимэг: Бат-Эрдэнэ дарга Шинжлэх ухаан, технологийн сангийн Захиргааны хэлтсийн дарга. 1 дүгээр микрофоныг нээе.

Б.Бат-Эрдэнэ: Та бүхэнд оройн мэнд хүргэе. Шинжлэх ухаан, технологийн сангийн энэ 2020 оны аудитын дүгнэлттэй холбоотой товч тайлбар өгье.

Аудитын хязгаартай дүгнэлтийн гол асуудал бол энэ 2012-2019 оны энэ 2011 төсөл байгаа. 12 тэрбум төгрөгийн санхүүжилттэй эдгээр төслүүдийн үр дүнгийн хүлээн авах ажлууд бол нийт бол одоогийн байдлаар бол аудитын дүгнэлтээс хойш 8 төслийг бол хүлээн аваад хаасан байна. 26 төслийг одоо хаах ажлыг бол одоо санхүүгийн баримтыг нь тулгаад явж байгаа. Мөн одоо тооцоо нийлсэн боловч үр дүнгийн тайланг хэлэлцүүлэхээр хүлээж байгаа 15 төсөл мөн хүлээгдэж байгаа. 
Мөн энэ улсын захиалгат төслүүд энэ цар тахалтай холбоотойгоор энэ яамдын шинжлэх ухаан  технологийн салбар зөвлөл хуралдаж хараахан чадахгүй байгаагаас шалтгаалаад одоогийн байдлаар 19 төсөл ингээд хүлээгдээд байж байгаа. Яамны одоо шинжлэх ухаан технологийн төслийн хариуцсан мэргэжилтнүүдэд энэ тухай мэдэгдэж хурлаа яаравчлуулахыг одоо сануулсан байгаа. 

Гүйцэтгэгч байгууллага татан буугдсан болон тодорхой бус байгаад байгаа гурван төсөл байгаад байгаа юм. Мөн дээр үед одоо удирдагч нь нас барсан шалтгаанаар  төслийн үр дүнгүүд хааж чадахгүй байгаа 6 төсөл байгаа. Эдгээрийг бол яамнаас тодорхой чиглэл өгөх юм бол шүүхийн шийдвэрээр ч юм уу хаах боломжтой гэж үзэж байгаа. 
Одоогийн байдлаар бол ингээд аудитын дүгнэлтээс хойш бол ингээд төслийн хаах ажил 43 хувьтай өр барагдуулах ажлыг гүйцэтгээд байгаа. 

Баярлалаа. 

Б.Саранчимэг: Дахиад нэг минут өгье. Тэгэхээр Бат-Эрдэнэ даргын яг энэ тоо ярьж байгаагаар бол 50 гаруй 60-аад шахам төслийн тайлбар хэллээ. Тэгэхээр энэ 211 төсөл 2016-2019 онд дууссан боловч ингээд үр дүн нь хэлэлцэгдээгүй гэж байна шүү дээ. 

Бусад одоо энэ 211-ээс 60-ийг хасахаар хэд вэ 100 гаруй төслүүд чинь тэгээд яаж явж байгаа юм бэ. Ямар цаашдаа яаж энийг шийдэх гэж байгаа юм бэ. Энэ тал дээр илүү тодруулж өгөөч. 
Б.Бат-Эрдэнэ: Одоо 118 төсөл 56 байгууллагын 118 төслийг одоо гүйцэтгэгч байгууллага болон удирдагч нарт албан тоот хүргүүлэх шаардлага хүргүүлэхээр ингээд бэлтгээд байж байна. Мөн Боловсролын яамтай хамтраад мөн гүйцэтгэгч байгууллага, удирдагч нарт нь мэдэгдэх шаардлагатай бол шүүхийн шийдвэр гүйцэтгэх байгууллагад хандах ийм асуудлуудыг бол хийж байгаа. 

Б.Саранчимэг: Өөр одоо ажлын хэсгээс хүмүүс байна уу? Тайлбар хэлэх. Байхгүй бол гишүүд асуулт асууж, хариулт авлаа. 

Үг хэлэх гишүүд байна уу? Цахимаар байна уу? 
Бид нар өнөөдөр чухал асуудал хэлэлцэж байгаа. Тэгэхээр өнөөдөр  энэ аудитын дүгнэлтүүд бол бид нарын хувьд л нэлээд анхаарал татсан нэлээд олон тоо мөнгө төгрөг дээрээс нь бүр нөгөө төслүүд нь хийгдсэн мөртөө үр дүнгээ өгөөгүй ийм зүйлүүд байна. Тэгэхээр дараагийн хурал дээр бас энэ яг юу хийсэн, энэ дээр яаж ажилласан гэдэг арга хэмжээнүүдээ бид нарт бас бичгээр манай Байнгын хороонд ирүүлэхийг та бүгдээс хүсэж байна. Тэгэхээр энэ дээр алдаа оноотой одоо төлөвлөж байна биш. Ийм ажлуудаа хийж байна. Ийм үр дүн гаргасан гэдэг талаарх тайлангаа хүргэж өгөхийг хүсэж байна. 

Гишүүд асуулт асууж, үг хэлж дууслаа. 

Төсвийн гүйцэтгэл болон  Байнгын хорооны санал, дүгнэлтийг Төсвийн зарлагын хяналтын дэд хорооны хуралдаанд Улсын Их Хурлын гишүүн Амартүвшин танилцуулна. 

Монгол Улсын 2020 оны нэгдсэн төсвийн гүйцэтгэл, Засгийн газрын санхүүгийн нэгтгэсэн тайланг хэлэлцэж дууслаа.

Та бүхэнд баярлалаа.

Дараагийн асуудалдаа оръё. 
Монгол Улсын Их Хурлын чуулганы хуралдааны дэгийн тухай хуулийн 70.1-ийн төсвийн болон бусад Байнгын хороо Төсвийн зарлагын хяналтын дэд хороо эрхлэх асуудлынхаа хүрээнд нам эвслийн бүлэг төсвийн төслийг хэлэлцэнэ. 
32.2-т Засгийн газраас санаачилсан хуулийн төслийн танилцуулгыг Ерөнхий сайд эсвэл тухайн асуудлыг эрхэлсэн Засгийн газрын гишүүн тухайн Засгийн газрын гишүүн түр эзгүй байгаа бол түүнийг орлож байгаа Засгийн газрын гишүүн хийнэ гэсэн байгаа. 

33.4-т энэ хуулийн 33.1, 33.2, 33.3-т заасан этгээд хуулийн төслийн хэлэлцүүлгийн бүх шатанд оролцох үүрэгтэй. 33.5-д энэ хуулийн 33.1, 33.2, 33.3-т заасан этгээд хуралдаанд оролцоогүй бол тухайн асуудлын хэлэлцүүлгийг дараагийн хуралдаан хүртэл хойшлуулна гэсэн байгаа. 
Өнөөдрийн хуралдаанд орж байгаа ажлын хэсгийн бүрэлдэхүүнийг танилцуулъя. 

Хөдөлмөр, нийгмийн хамгааллын сайд Ариунзаяа, Санжаагийн Мөнгөнчимэг Сангийн дэд сайд, Наранцогт Сангийн яамны Төрийн нарийн бичгийн дарга, Ганбат Төсвийн бодлого, төлөвлөлтийн газрын дарга, Батхүрэл Эдийн засгийн бодлогын газрын дарга, Мандуул Санхүүгийн бодлогын газрын дарга, Түвдэндорж Төсвийн хөрөнгө оруулалтын газрын дарга, Тэлмүүн Төсвийн орлогын хэлтсийн дарга, Золбоо Төсвийн нэгтгэлийн хэлтсийн дарга, Санжаадорж Төсвийн зарлагын хэлтсийн дарга, Сүх-Очир Өрийн удирдлагын хэлтсийн дарга, Тулга Төсвийн орлогын хэлтсийн шинжээч гэсэн ийм хүмүүс оролцож байна. 

Танилцуулгыг Монгол Улсын 2021 оны төсвийн тухай хуульд өөрчлөлт оруулах тухай, Нийгмийн даатгалын сангийн 2021 оны төсвийн тухай хуульд өөрчлөлт оруулах тухай хуулийн төслийн талаарх танилцуулгыг Ариунзаяа сайд танилцуулна. 
6 дугаар микрофоныг нээе.

А.Ариунзаяа: Байнгын хорооны дарга, эрхэм гишүүд ээ, 

Монгол Улсын Засгийн газраас Монгол Улсын 2021 оны төсвийн тухай хуульд өөрчлөлт оруулах тухай, Нийгмийн даатгалын сангийн 2021 оны төсвийн тухай хуульд өөрчлөлт оруулах тухай хуулийн төсөл болон бусад дагалдах хуулийн төслүүдийг 2021 оны 6 дугаар сарын 29-ний өдөр Улсын Их Хуралд өргөн мэдүүлсэн билээ. 
Монгол Улсад корона вирус халдварын тархалт нэмэгдэж урьдчилан тооцоолох боломжгүй нөхцөл байдал үүсэж ард иргэдийн эрүүл мэнд орлогыг хамгаалахад чиглэсэн зайлшгүй шаардлагатай нэмэлт санхүүжилт хийх цаг үеийн шаардлага үүсэж байгаагаас гадна, хил орчмын цар тахлын тархалтын улмаас түүхий эдийн экспорт эрс буурч төсвийн орлогод сөргөөр нөлөөлж байна. Иймд төсвийн тодотголын хүрээнд иргэдийн эрүүл мэндийн хамгаалах эрүүл мэндийн салбарын нэн шаардлагатай санхүүжилтийг шийдвэрлэхэд төсвөөс нийт 735.1 тэрбум төгрөг, хүүхдийн мөнгө болон нийгмийн халамжийн тэтгэмжийг он дуустал үргэлжлүүлэн олгоход 618.9 тэрбум төгрөг, Засгийн газрын нөөц санд 60 тэрбум төгрөг, Аймгийн Засаг даргын нөөц санд 20 тэрбум төгрөгөөр тус тус нэмэгдүүлэхээр тооцлоо. Төрийн байгууллагуудын төсвийн хэмнэлтийн хүрээнд урсгал зардлыг 132.9 тэрбум төгрөг, улсын төсвийн хөрөнгө оруулалтыг 90 тэрбум төгрөг, гадаадын зээлийн ашиглалтыг 60 тэрбум төгрөг, нийт 282.9 тэрбум төгрөгийн зардал танах ба эдгээр хэмнэгдсэн зардлыг ковид -19 цар тахлын эсрэг авахаар хариу арга хэмжээг санхүүжүүлэхэд зарцуулна. 

Дээрх бодлогын арга хэмжээний үр дүнд Монгол Улсын 2021 оны нэгдсэн төсвийн нийт орлого 13.7 их наяд төгрөг, нэгдсэн төсвийн нийт зарлага 15.7 их наяд төгрөг болж нийт төсвийн тэнцвэржүүлсэн алдагдал 3.7 их наяд төгрөг буюу ДНБ-ны 8.8 хувьтай тэнцэхээр байна. 
Байнгын хорооны дарга, эрхэм гишүүд ээ, 

Ковид-19 халдвар цар тахлын нөхцөл байдалтай уялдуулан Монгол Улсын Засгийн газраас боловсруулж Улсын Их Хуралд өргөн мэдүүлсэн Монгол Улсын 2021 оны Төсвийн тухай хуульд өөрчлөлт оруулах тухай, Нийгмийн даатгалын сангийн 2021 оны төсвийн тухай хуульд өөрчлөлт оруулах тухай хуулийн төслүүдийг хэлэлцэн шийдвэрлэж өгөхийг хүсье.

Баярлалаа. 

Б.Саранчимэг: Ариунзаяа сайдад баярлалаа. 

Монгол Улсын 2021 оны төсвийн тодотголын төсөлтэй холбогдуулан асуулт асуух гишүүд байна уу? Байхгүй байна. 

Монгол Улсын 2021 оны төсвийн тодотголтой холбогдуулан гишүүд асуулт асууж, үг хэлж дууслаа. 

Монгол Улсын 2021 оны төсвийн тухай хуульд өөрчлөлт оруулах тухай Нийгмийн даатгалын сангийн 2021 оны төсвийн тухай хуульд өөрчлөлт оруулах тухай хуулийн төсөлтэй холбогдуулан  зарчмын зөрүүтэй санал гаргах гишүүд байна уу? Байхгүй байна. 

Тэгэхээр зарчмын зөрүүтэй санал байхгүй байгаа учраас Байнгын хорооны санал, дүгнэлтийг Төсвийн байнгын хорооны хуралдаанд Улсын Их Хурлын гишүүн Амартүвшин танилцуулна. 

Монгол Улсын 2021 оны төсвийн  тодотголын төслийн 2 дахь хэлэлцүүлгийг хийж дууслаа. 

Хуралдаанд оролцсон та бүхэнд баярлалаа. 

Өнөөдрийн хуралдаан хаасныг мэдэгдье.

Дууны бичлэгээс буулгасан:

ХУРАЛДААНЫ ТЭМДЭГЛЭЛ

ХӨТЛӨХ АЛБАНЫ ШИНЖЭЭЧ                                    П.МЯДАГМАА

